ምስ  ኪዳን  ንቕድሚት
ኣብ ደምበ ተቓውሞ፡ ክሳብ’ዚ ቀረባ እዋን ዝጸንሐ  ናይ ነፍሲ ወከፍ ወዲ ሃገር ሕቶ፡ “ ተቓወምቲ  ውድባት ከመይ ኢለን ኣብ ሓደ ናይ ስርርዕ ጽላል ተጠርኒፈን ይቖማ ወይ ይጕዓዛ “

ኢዩ ጸኒሑ። ወድዓዊ ኵነታት ብዝጠለቦ፡ እቲ ሰማዒ እዝኒ ስኢኑ ዝጸንሐ፡ ምቛም ጽላል ናይ 
ተቓወምቲ ውድባት ጋህዲ ክኸውን በቕዐ። እዚ ጽላል’ዚ ብዘጓነፎ ናይ ሓርጐጽጐጽ ጕዕዞ፡ ክእከብን ክፈላለን ፡ ክንህርን ክድስክልን፡ እኳ ይጽናሕ’ምበር ፡ ኣብዚ እዋን’ዚ እቲ ብዙሓት ንምነዮን ንቃለሰሉን ዝጸናሕና፡  ምጥርናፍ ናይ ተቓወምቲ ውድባት፡ ብዓይኒ ስርዒታዊ ቅርጻ ፡ 

ተረጋጊጹ ምህላው ፡ ኣብ ታሪኽ ቃልሲ ህዝቢ ኤርትራ ኣገዳሲ ምዕራፍን ቀሊል ዘይኰነ መኽሰብን 

ምዃኑ ንዅላትና ርዱእ ኢዩ። 
ድሕሪ’ቲ ኪዳን ኣብ መወዳእታ ጕባኤኡ  ኣብ ኣዲስ ኣበባ ዝገበሮ ዕውት ኣኼባ፡ ንኹሉ ተቓዋማይ ህዝቢ ኤርትራ ዓብይ ፍናን ስለዝዀኖ ፡ ኣባላት ናይተን ንኪዳን ዘቖማ ውድባት፡ ኣባላት ናይ ኪዳን ዘይኰና ፖለቲካዊ ውድባትን ምንቅስቓሳትን ፡ሲቪካዊ ይኹና ናይ ሰብኣዊ መሰል ማሕበራትን ናይ ዜና ማዕከናት ይኹና ናይ ምሁራት ውልቀሰባትን ናይ ሃይማኖት ሓለፍትን …ወዘተ ተኣሳሲሩ ደገፍ ንኪዳን  ሰላማዊ ሰልፊታት ከካይድ፡ ጨንፈራት ናይ ኪዳን ከቕውምን  ክሸባሸብ ድሕሪ ምጽናሕ፡ ሕጂ ኣብ ናይ ምዝሕታል መድረኽ ዝኣቱ ዘሎ ይመስል።
ልክዕ’ዩ ናይ ገለ ገለ ሰልፍታት ናብ ሓደ ናይ ምምጻእ ጕዕዞ፡ ምምስራት ናይ ገለ ሲቪካዊ  ማሕበራት፡ ክምኡ’ውን ናይ ውሽጢ ኤርትራ “ ምክልኻል ሰራዊት ምንቅስቓስ” …ወዘተ፡ ነቲ መድረኻዊ ዕማም ናይ ኪዳን ትዅረት ከይግበረሉ ጋሪድዎ ጸኒሑ ክኸውን ይኽእል ኢዩ። እዚ ማለተይ ግን፡ እቲ ኣብ ላዕሊ ከም ኣብነት ዝጠቐስክዎ ተረኽቦታት ወይ መስርሓት፡ ብምንም ዓይነት ትርጉም ፡ ኣንጻር ኪዳን ዝዓለመ ኢዩ ነይሩ ንምባል ኣይኰነን።ሽሕ’ኳ፡ ብመንጽር ህልው ኵነታት ናይ ጥፍኣትን ዕንወትን ናይ ህዝብናን ሃገርናን ፡ ኩሉ ገዲፍካ ፡ ወዲ ሃገር ፡ ንመደባትን ጕዕዞን ናይ ኪዳን ንምዕዋትን ንምቅልጣፍን ፡ ክጓየን ከም ህጹጽ ዕማሙ ክወስዶን ዝግባእ እንተዀነ፡ንፍርድን ትዕዝብትን ናይ ህዝቢ ኤርትራ ክግደፍ ዘለዎ ኰይኑ ይስምዓኒ።

እቲ ኣነ ከተኵረሉ ደልየ ዘለኹ ጕዳይ  ካልእ ኢዩ። ንኣብነት ከም ብዓል ስድሪ ወይ ካልኦት ኣብ ሰላማዊ ለውጢ፡ ዕርቂ ምስ ዘሎ ስርዓት፡ ኣብ ክንዲ መሰረታዊ ለውጢ ጽገና… ወዘተ

ዝኣምና ፖለቲካዊ ይኹና ማሕበራዊ ምንቅስቓሳት፡ ነቲ ፖለቲካዊ ዝምባሌአን ዘዐግብ መደባት ሒዘን ክጐዓዛ ከምዝኽእላ  ክንርዳእ ይግባእ በሃላይ ኢየ፡ ቃልስና ብመሰረቱ መሰል ንምሕላውን ምትግባርን ስለዝዀነ። ብ ዓመጻዊ ኣገባብ ቃልሲ ነዚ ስርዓት’ዚ ካብ ስሩ ምሒኻ ንምድርባዩ፡ ኣይኣመኑን፡ ንምትግባሩ’ውን ኣይተሸባሸቡን ኢልና፡ ኣንጻሮም ናይ ኵናት ግንባር ንኸይንኸፍት ምጥንቃቕ ኣገዳሲ ኰይኑ እስምዓኒ። ንእምነቶም ኣብ ኪዳን ቦታ ስለዘለዎ፡ ኣንጻር 

ኪዳን ፖለቲካውን ፕሮፓጋንዳውን ዘመተን ጐስጓስን ክሳብ ዘየካየዱ፡ ኣብ ጐድኒ’ቲ ሰፊሕ ተቓዋማይ ህዝቢ ኤርትራ ኰይኖም ክደፍኡ ንምግባር ጻዕርታት ምክያድ  እቲ ዝሓሸ ኣማራጺ ኰይኑ እስምዓኒ። እተን ወተሃደራዊ ክንፊ ዘለወን ፖለቲካዊ ውድባት ናይ ኪዳን፡ ሓይለን ኣወሃሂደን ኣብ ከካይድኦ  ዝኽእላ ዓመጻዊ ተበግሶታት፡ ዕንቅፋታዊ ግደ ንኸይጻወታ ሻራኻ ንምግባረን ምጽዓር፡ ለባም ኣማራጺ ከይኰነ ኣይተርፍን።ምናልባት ብውሕሉል ሜላ ፡ ኢደ በይዛ
ወይ ግዙእ ናይቲ መንሽሮ ህዝቢ ኤርትራ ኰይኑ ዘሎ ስርዓት ህግዲፍ ክኸውን ዝመረጸ ኣካል፡ምስዝርከብ ፡ ፖለቲካዊ ንሕስያ ዝግብኦ ከምዘይኰነ፡ ሰፊሕ ተቓላሳይ ህዝቢ ኤርትራ ክስሕቶ ዘይብሉ ኢዩ።
እቲ ካልእ ጕዳይ፡ ንፍናን ናይ ደምበ ተቓውሞ ማንታ ኣብ ምግባር ግደ ክጻወት ዝጸንሐን ጌና’ውን ዘሎን ናይ “ምክልኻል ሰራዊት ምንቅስቓስ” ፕሮፓጋንዳዊ ወፈራ ኢዩ። እቲ ብዝተጋነነ 
መልክዑ ዝቐርብን  ንደምበ ተቓውሞ ብሓፈሻ ፡ ንኪዳን ከኣ ብፍላይ ጐሲኻ ክሕለፍ ዝሃቀነ ዝመስል ናይ ሓበሬታን ናይ ፕሮፓጋንዳን ወፈራታት፡ ሰፊሕ ህዝቢ ኤርትራ፡ ኣብ ደገ ይኹን ኣብ ውሽጢ፡ ሃናጺ፡ ጐይታን ተጠቃምን ናይቲ ከረጋግጾ ሕጊት ዝብለሉ ዘሎ መሰረታዊ ዲሞክራሲያዊ ለውጢ ክኸውን እንተዘይክኢሉ፡ ጕልቻ ብምቕያር፡ ምቐረት ጸብሒ ከምዘይቅየር
ክንርዳእ ብጣዕሚ ኣገዳሲ ይመስለኒ።ብጕዳይ “ምክልኻል ሰራዊት ኤርትራ” ዘካይዶ ዘሎ ዝብሃል 
ምንቅስቓስ፡ ዝዀነ ዓይነት ጭቡጥ ነገር ከይሓዝና፡ ኩሉ ሃገራውን ዲሞክራሲያውን ሽግራትና ከምተፈትሐ ብምቝጻርን ብምግማትን ብምትስፋውን፡ ቃልሲ ናይ ተቓዋማይ ህዝቢ፡ ካብቲ መስርሕ ቃልሲ ናይ መሰረታውን ዘተኣማምንን  ለውጢ ፡ መሽቀቑ ክፈትሕ ዝገብር ላዕልን ታሕትን ይመስል። እዚ ብፍላጥ ዲዩ ብዘይፍላጥ ብዘየገድስ፡ ኣሉታዊ ጽልውኡ ክስገር ዝግብኦ ኣይመስለንን ። እቲ ኣብ ውሽጢ’ቲ ናይ ኣስመራ ስርዓት ኣሎ ዝብሃል ወተሃደራዊ ናዕቢ፡ ፖለቲካዊ ይኹን ምጣነ-ሃብታዊ ሕቶታት ይሃልዎ ብዘየግድስ  ኣጆኻ! በርትዕ!  ከምዘድልዮ ዘጠራጥር ኣይኰነን። ከይተላዕለ ከሎ’ውን ኣንጻር እቲ ስርዓት ክለዓዓል ምድፍፍኡን ምትብብዑን  ሓደ ካብቲ ቀንዲ ዕማም ናይቲ ተቓዋማይ ሸነኽ ናይ ህዝቢ ኤርትራ ናይ ፕሮፓጋንዳ ዘመተ ክኸውን ከምዘለዎ ክስሓት የብሉን።ዕጡቕ ስለዝዀነን ኣብ ውሽጢ ኤርትራ ስለዘሎን ግን ናይ ህዝቢ ዲሞክራስን ነባሪ ሰላምን ከንግስ ዝኽእልን ዝተበገሰን ጌርካ ከበሮ ክትሃርመሉን ግን፡ ንቃልስን ዕላማን ናይ ህዝቢ ዲሞክራሲ ብጭቡጥ ዘይምርዳእ ኰይኑ እስምዓኒ። እቲ  ናይ ህግዲፍ ናይ ጸጥታን ወተሃደራውን መሓውራት ብቐጥታ ዘይትንክፎን ኣብ ዲቕ ዝበለ ነጻ ዲሞክራስን ዝዋሳእ ዘሎ ኤርትራዊ፡ ብሓደ ክውጥጥ ክሳብ ክንደይ ኣሸጋሪ ምዃኑ ፡ ናይ ነፍሲ ወከፍና ናይ ዓይኒ ምስክር ኢዩ።እቲ ስርዓት’ውን በቲ መርዛም ዝዀነ ናይ ፕሮፓጋንዳ መሳሪሕኡ ገይሩ ክሳብ ክንደይ ንደምበ ተቓውሞ ከደብዝዝን ክሓናዅልን ከምዝጽዕር እንተድኣ ናይ ኩላትና ኣረዳድኣ ኰይኑ፡ ንዝመረጾ ሰብ ብኣካል ክኣስር፡ ክርሽን፡ከደስክል፡ ክጨዊ…ወዘተ ኣብ ዝኽእለሉን ዝውዕለሉን ባይታን ቦታን፡ ንሰላምን ዲሞክራስን  ሃረር ምባል፡ ናይ ህዝቢ ኤርትራ ስቓይ ምንዋሕን ምጽናቱ ምቅልጣፍን ጥራይ ኢዩ ዘስምዕ። እቲ ብገለ ናይ ወረ ማዕከናት ዝመጽእ ናይ ውሽጢ ሓበሬታን ወረን ብጌጋ ከይትርድኡኒ ጠቓምነቱ ብቐሊሉ ዝርአ ኣይኰነን፡ ንጸላኢ ዝድህልን ንህዝቢ ዘልዓዕልን ብምዃኑ ኣዝዩ ዝድነቕ ስራሕ ምዃኑ እኣምን። እንተዀነ ግን ናይ ህዝቢ ዲሞክራስን ሰላምን ኣብ ኤርትራ ንኽንሃንጽ ብልቢ ዝተበግስናን ዝተወፈናን እንተድኣ ኴንና፡ ጕድ ናይ ጸላኢ ወይ ህግድፍ ምቅላዕ ጥራሕ ፡ ከምጽኣልና ዝኽእል ለውጢ ወይ እፎይታ ከምዘይህሉ ንኹላትና ርዱእ እመስለኒ። ንሽግራት ናይ ኪዳን ክንፈትሕን ኣብኡ ክንዋሳእን ድልውነትን ብቕዓትን ክነርኢ እንተዘይክኢልናን እንተዘይፈቲንናን ብዝዀነ መንገዲ ለውጢ ይምጻእ፡ ሰብኣውን ዜጋውን መሰልን ግዝኣተ ሕግን ናይ ህዝቢ ዲሞክራሲ ኣብ ኤርትራ ክረጋገጽ 
ኣይክእልን ኢዩ ዝብል እምነት ኣሎኒ።ንኪዳንን ንህግዲፍን ብማዕረ እንዳሃረምካ፡ ብዝወሓደ ከኣ ተዓዛቢ ብምዃን ዝጥቀምን ዝግልገልን ስርዓት ኣስመራ ጥራሕ ብምዃኑ፡ ንሓደስቲ ወለዶ መንእሰያት፡ ተመሃሮን ምሁራትን  ምስ’ቲ ዝጸንሐ ወለዶ፡ ተኣሳሲሮም  ብምርድዳእን ብምትእምማንን ንናይ ሓባር ዕላማ ብሓደ ዝውጥጥሉ መስርሕን ኣገባብን ናይ ዜና ማዕከናት ክተሓሓዝኦ ዝግባእ መደብ እመስለኒ።ንጠቕምን ረብሓን ናይቲ ልዕሊ 95% ናይ ህዝብና ዝጐሰየን ሸለል ዝበለን ናይ ጽገና ኣተሓሳስባታት ኣብ ብዙሓት ናይ ወረ ማዕከናት ክወናጨፍ ምርኣይ ብጣዕሚ ዘሕዝን ኢዩ። ተመን ኣብ እግርኻ በትሪ ኣብ ኢድካ ዝብሃል ምስላ ኣቦታትና ትዝ ይብለኒ፡ ኪዳን እቲ ኩሉ ቅኑዕ ኣገባብ ናይ መደብ ዕዮ፡ ውደባን ኣገባብ ቃልስን ሒዙ እንዳሃለወን ንኹሉ’ቲ ኣብ ሕብረተ-ሰብና ዝህሉ ዝምባሌታትን  ካብኡ ዝነቅል ካልኣዊ ግርጭታትን ስነ-ፍልጠታዊ ፍታሕ እንዳእመተ ዝኸይድ ዘሎ ዝሰፍሐ ናይ ተቓውሞ ውደባ፡ ክዓብን ክዕወትን ክደክምን ፋሕ ክብልን ኣብ ደረጃን ፍጥነትን ተሳትፎና ዝምርኰስ ምዃኑ ኩልና ንስሕቶ ኣይመስለንን።እቲ ቀንዲ መልእኽተይ፡ ኣብ ክንዲ ነቶም ብገለ ሸነኽ ናይ ኣረኣእያ ፍልይ ዝበሉ፡ ስለምንታይ ኢልና ጊዜና ምስኦም ነጥፍእ፡ እቶም ንጕዕዞን ኣካይዳን ኪዳን ካልእ ጥዑይን ቅኑዕን መተካእታ የብሉን ኢልና እንኣምን ዘበልና ተዓዘብትን ኣማዕደውትን ካብ ምዃን ሓሊፍና ፡ ተሳተፍትን ሃነጽትን ናብ ምዃን ሕልናናን ሞራልናን ክንቅይሮ ይግባእ በሃላይ ኢየ።
ተኽለብርሃን በየነ

